
ÚRSKURÐARNEFND Í VÁTRYGGINGAMÁLUM
Fjármálaeftirlitið · Suðurlandsbraut 32 · 108 Reykjavík · Sími: 525 2700 · Fax: 525 2727
_____________________________________________________________________________________________________________
___

Mál nr. 58/2005
M
og

Vátryggingafélagið X
Ágreiningur um bætur úr kaskótryggingu bifreiðar vegna umferðaróhapps þann

20.2.2005.
Gögn.

1. Málskot móttekið 29.3.2005.
2. Lögregluskýrsla.
3. Læknisvottorð, dags. 22.3.2005
4. Bréf Vátryggingafélagsins X, dags. 18.4.2005.

Málsatvik.
Bifreiðinni A var ekið suður Óseyrarbraut í Þorlákshöfn að enda hennar, þar sem hún fór út af
og valt. Stöðvaðist A um 92 m frá enda götunnar. Engin hemlaför voru sýnileg á götunni
eftir A.

Eitt vitni bar að A hafi verið ekið fram úr sér á Þorlákshafnarvegi, er það hafi átt um 250
ófarna inn í bæinn. Kvað vitnið A hafa verið ekið fram úr sér á miklum hraða eða um eða yfir
150 km hraða á klst. Hafi vitnið séð A hverfa í þoku syðst á Óseyrarbraut.

Annað vitni kvaðst hafa verið á gangi eftir vegi rétt austan við vettvanginn. Hafi það séð hvar
A var ekið á mikilli ferð eftir Óseyrarbraut og farið út af við enda götunnar. Hvaðst vitnið
ekki hafa tekið eftir því hversu margar veltur bifreiðin fór áður en hún staðnæmdist.

Í fyrirliggjandi læknisvottorði segir að ökumaður A hafi verið lagður inn á sjukrahús þann
21.2.2005 eftir að hafa reynt að fyrirfara sér með því að aka út af. Á þessum tíma hafi
ökumaðurinn verið í andlegu ójafnvægi en muni ekki eftir sér tímana áður en atvikið átti sér
stað.

A var í eigu M. Hún kvaðst hafa lánað ökumanninum bifreiðina daginn fyrir atvikið eins og
hún hafði oft gert áður. Hafi hún enga ástæðu haft til að vantreysta honum. Hann hafi ætlað
að sýna vinnufélaga sínum A, sem hafði áhuga á að kaupa hana. Gerir M kröfu um að sér
verði bætt bifreiðin úr kaskótryggingu hjá Vátryggingafeálginu X, sem hefur hafnað
bótaskyldu með vísan til vátryggingarskilmála.

Álit.
Ekki er um það deilt að A var kaskótryggð hjá X, þegar atvikið varð. Þá er upplýst að
ökumaðurinn hafði leyfi M til að aka bifreiðinni. Af fyrirliggjandi gögnum þykir enfremur
ljóst að ökumaður hennar hefur af stórkostlegu gáleysi, ef ekki ásetningi, ekið bifreiðinni út af
Óseyrarvegi og með því valdið miklum skemmdum á henni.

Samkvæmt 2. gr. vátryggingarskilmála eru vátryggðir vátryggingartaki og ökumenn sem
fengið hafa leyfi vátryggingartaka til að aka hinu vátryggða ökutæki. Þá greiðir félagið ekki
bætur, þegar tjóni hefur verið valdið af ásetningi eða stórkostlegu gáleysis vátryggðs, sbr. gr.
6.3 í skilmálunum. Eru tjón eins og hér um ræðir því undanþegin bótaskyldu og verður X því
ekki gert að bæta tjón M vegna þeirra skemmda sem urðu á A við útafaksturinn.

Niðurstaða.
Tjón á A bætist ekki úr kaskótryggingu hjá X.

Reykjavík, 26. apríl 2005.

